
	క.	
ఆరాజుకూర్మితమ్ముఁడు, రేరాజు కళావిలాసరేఖం గలిమిన్

రారాజు సింగరీంద్రుఁడు, గీరాజు వచోనిరూఢిఁ గీర్తింపంగన్.

ఖ్యాతమృగవ్యకౌతుకవిహారుఁడు సింగరిరాజు సంభ్రమా

న్వీతబలోద్దతి న్వనుల నీలవరాహముల న్వధింపఁగా

భీతమనస్కు డై కలిమిబిత్తరినెయ్యుఁ డహో! మహోన్నత

శ్వేతవరాహరూపమును జేకొనియెం గడు నద్భుతంబుగన్.

ఘనుఁ డాసింగరి భూపతి, కనుజుఁడు తిరువేంగళేంద్రుఁ డసమానయశో

ధనుఁడు ధనంజయసదృశుఁడు, తనరారు నరాతిరాజదర్పావహుఁ డై.

	మ.	
సభలన్ వాసవదారకైశికచకాశన్నూత్నమందారసౌ

రభసంభారవిజృంభమాణకవితారంభాతగంభీరతా

విభవప్రౌఢిమ నెంతు రెంతయుఁ గవుల్ వెల్లంటికావేరిభూ

విభుతిర్వేంగళనాథరాజనృపతిన్ విశ్రాణనశ్రీనిధిన్.

	చ.	
భటకవిగాయకార్థిజనబాంధవకైరవపర్వశర్వరీ

విటుఁ డననుల్లసిల్లు తిరువేంగళనాథునిసోదరుండు వేం

కటపెరుమాళ్లరాజు నలకంతువసంతజయంతజిద్విశం

కటతనుకాంతినందితజగజ్జనలోచనుఁ డై విరాజిలున్.

ఆనలుగురురాజులలో, భానునిభుఁడు కసవరాజు భాసిలె నెంతే

నానారిపుసేనాతటి, నీనాయకమంథమేదినీధరభుజుఁ డై.

	క.	
ధృతిఁ గసవశౌరి విభవో, న్నతసాళువబొమ్మరాజనందినిఁ గమలా

సతి కేన యనఁదగుసద్గుణ, పతిఁ జినకృష్ణాజిమ న్వివాహం బయ్యెన్.

	సీ.	
తనదుపుట్టినయిల్లు తగఁ బాలువొంగినచందాన వెలయించునిందువదన

తనదుమెట్టినయిల్లు తామరతంప మై పొగడొందఁ జేయునంభోజపాణి

మహనీయతరసర్వమంగళాభిఖ్య యై ధాత్రి సొం పెసఁగుసద్గోత్రజాత

